
1. Իրավական ակտի անհրաժեշտությունը
Նախագծի ընդունման անհրաժեշտությունը բխում է «Գնումների մասին» Հայաստանի Հանրապետության օրենքով պատվիրատու հանդիսացող մարմինների կողմից պաշտոնական գործուղումների ընթացքում ավիատոմսերի ձեռքբերման գործընթացի պարզեցման, արդիականացման և մրցունակ պայմաններում կազմակերպման անհրաժեշտությունից։
Ավիատոմսերի ձեռքբերման գործընթացը ներկայումս կարգավորվում է ՀՀ կառավարության 2016 թվականի սեպտեմբերի 22-ի N 982-Ն և 2017 թվականի մայիսի 4-ի N 526-Ն որոշումներով։
ՀՀ կառավարության 2016 թվականի սեպտեմբերի 22-ի N 982-Ն որոշմամբ սահմանված կարգավորումները մեծամասամբ կապված են govtravel.am հարթակի հետ և նախատեսում են պատվիրատուների համար սահմանափակ մեխանիզմներ։ Ժամանակակից պայմաններում անհրաժեշտ է պատվիրատուներին տրամադրել ավելի ճկուն գործիքակազմ՝ հնարավորություն տալով ավիատոմսեր ձեռք բերել անմիջականորեն
· ավիափոխադրողների պաշտոնական կայքերից,
· միջազգային որոնողական և ամրագրման էլեկտրոնային հարթակներից,
· խմբակային գնումների դեպքում՝ նաև Հայաստանի Հանրապետությունում գործող ավիափոխադրողների պաշտոնական ներկայացուցիչներից։
Միաժամանակ, ՀՀ կառավարության 2017 թվականի մայիսի 4-ի N 526-Ն որոշմամբ հաստատված կարգը ևս ներառում է ավիատոմսերի ձեռքբերմանն առնչվող դրույթներ: Նախագծով առաջարկվում է վերացնել կրկնվող կարգավորումները և ընդունել մեկ միասնական իրավական ակտ, որով հստակ սահմանվում են ավիատոմսերի ձեռքբերման պայմանները, որը հստակ և ճկուն պայմաններով կկարգավորի ավիատոմսերի ձեռքբերման ամբողջ գործընթացը:
2. Առաջարկվող կարգավորման նպատակը և բնույթը    
Նախագծի նպատակն է պատվիրատուների կողմից ավիատոմսերի ձեռքբերման գործընթացի պարզեցումն ու ճկունության ապահովումը՝ հստակեցված և միասնական իրավական դաշտի սահմանման միջոցով։
Նախագծով առաջարկվում է՝
· ուժը կորցրած ճանաչել ՀՀ կառավարության 2016 թվականի սեպտեմբերի 22-ի N 982-Ն որոշումը,
· փոփոխություն կատարել ՀՀ կառավարության 2017 թվականի մայիսի 4-ի N 526-Ն որոշման մեջ՝ ուժը կորցրած ճանաչելով նշված որոշման 1-ին կետի 1-ին ենթակետով հաստատված կարգի 23-րդ կետի 4-րդ ենթակետով նախատեսված ցանկի 19-րդ կետը,
· սահմանել պատվիրատուների կողմից ավիատոմսերի ձեռքբերման պայմանները, մասնավորապես՝
· հնարավորություն ընձեռել անհատական ավիատոմսեր ձեռք բերել անմիջապես ավիափոխադրողների պաշտոնական կայքերից կամ միջազգային որոնողական և ամրագրման էլեկտրոնային հարթակներից, խմբակային ավիատոմսերի դեպքում՝ դիմել ուղղակիորեն ավիափոխադրողին՝ համաձայն տվյալ ավիափոխադրողի ներքին ընթացակարգերի կամ Հայաստանի Հանրապետությունում գործող նրա պաշտոնական ներկայացուցչին՝ առաջնորդվելով գնումները կարգավորող Հայաստանի Հանրապետության օրենսդրությամբ: Ընդ որում, Նախագծով սահմանվել է խմբակային ավիատոմսի չափորոշիչը (տասը և ավելի ուղևորի համար նույն ուղղությամբ և նույն ժամկետով ավիատոմսերի ձեռքբերում) և անհատական ավիատոմսի չափորոշիչը (մինչև ինն ուղևորի համար նույն ուղղությամբ և նույն ժամկետով ավիատոմսերի ձեռքբերում):
· հստակեցնել միջազգային որոնողական և ամրագրման էլեկտրոնային հարթակների ցանկը, որոնցից կարելի է կատարել ավիատոմսերի գնումներ: Ընդ որում, Նախագծով սահմանվել են առավել տարածված միջազգային հարթակները, որոնք ընդգրկում են հարյուրավոր ավիափոխադրողներ և ապահովում են միլիոնավոր օգտատերերի հասանելիություն: Այսպես՝
· Trip.com (Trip.com Group) – տարեկան մոտ 1.1 միլիարդ այցելություն, համագործակցում է 600-ից ավելի ավիաընկերությունների հետ,
· Expedia (Expedia Group) – տարեկան մոտ 1.1 միլիարդ այցելություն, ընդգրկում է 500+ ավիաընկերություն,
· Skyscanner (Trip.com Group) – տարեկան մոտ 660 միլիոն այցելություն, ընդգրկում է ավելի քան 1200 ավիաընկերություն,
· Booking.com Flights (Booking Holdings) – շուրջ 300 ավիաընկերություն,
· Priceline (Booking Holdings) – տարեկան մոտ 460 միլիոն այցելություն, 400+ ավիաընկերություն,
· Kiwi.com – տարեկան մոտ 460 միլիոն այցելություն, 750+ ավիափոխադրող (ներառյալ ցածր սակագնայինները),
· Google Flights – մետահարթակ, որն ուղղորդում է ուղիղ ավիաընկերություններին, շուրջ 300 գործընկեր,
· Kayak (Booking Holdings) – տարեկան մոտ 445 միլիոն այցելություն, ընդգրկում է բոլոր խոշոր ավիաընկերությունները։
· հստակեցնել պատվիրատուների կողմից ավիատոմսերի ձեռքբերման վճարումների եղանակները՝ տարբերակելով օնլայն կատարվող գնումները։ Մասնավորապես, ավիափոխադրողների պաշտոնական կայքերից և միջազգային որոնողական ու ամրագրման էլեկտրոնային հարթակներից կատարվող ավիատոմսերի գնումների դեպքում սահմանվում է պարտադիր պահանջ՝ գործարքները կատարել պատվիրատուների բանկային վճարային քարտերի միջոցով։ Սա պայմանավորված է այն հանգամանքով, որ տվյալ գործարքներն ամբողջությամբ իրականացվում են առցանց միջավայրում և ենթակա են անհապաղ վճարման։ Իսկ Հայաստանի Հանրապետությունում գործող ավիափոխադրողների պաշտոնական ներկայացուցիչների միջոցով կատարվող գնումների դեպքում վճարումների ձևերը թողնվում են գնումները կարգավորող Հայաստանի Հանրապետության օրենսդրության կարգավորմանը։
· ամրագրել հաշվետվության պարտականություն՝ յուրաքանչյուր ամիս ձեռքբերված ավիատոմսերի վերաբերյալ տեղեկատվություն հրապարակելու procurement.am կայքում, բացառությամբ այն դեպքերի, երբ տվյալ տեղեկատվությունը պարունակում է պետական գաղտնիք կամ սահմանափակ տարածման ծառայողական տեղեկություններ, կամ երբ դրա հրապարակումը կարող է վնաս հասցնել Հայաստանի Հանրապետության ազգային անվտանգությանը կամ շահերին։
[bookmark: _GoBack]Նախագծով սահմանվում է, որ որոշումն ուժի մեջ է մտնում 2026 թվականի մարտի 2-ից՝ ապահովելու համար անցումային և կազմակերպված գործընթաց:
3. Իրավական ակտի ընդունման արդյունքում ակնկալվող արդյունքը
Նախագծի ընդունմամբ ակնկալվում է 
· ապահովել ավիատոմսերի ձեռքբերման գործընթացի ավելի ճկուն և մրցակցային կազմակերպում՝ պատվիրատուներին ազատելով մեկ հարթակից կախված լինելու պահանջից,
· հստակեցնել միջազգային որոնողական և ամրագրման էլեկտրոնային հարթակների շրջանակը՝ ապահովելով շուկայում լայն կիրառվող և վստահելի հարթակներից օգտվելու հնարավորություն,
· հնարավորություն տալ անմիջականորեն օգտվել ավիափոխադրողների պաշտոնական կայքերից,
· խմբակային ավիատոմսերի ձեռքբերման դեպքերում սահմանել պատվիրատուների հնարավորությունը ավիատոմսեր ձեռքբերելու ուղղակիորեն ավիափոխադրողից՝ համաձայն տվյալ ավիափոխադրողի ներքին ընթացակարգերի, կամ Հայաստանի Հանրապետությունում գործող ավիափոխադրողի պաշտոնական ներկայացուցչի միջոցով՝ գնումները կարգավորող Հայաստանի Հանրապետության օրենսդրությամբ սահմանված կարգով,
· ապահովել վճարումների գործընթացի պարզեցված կազմակերպում՝ տարբերակելով քարտային վճարումները օնլայն հարթակների և պաշտոնական կայքերի դեպքում: 
· բարձրացնել գնումների գործընթացում թափանցիկությունն ու հաշվետվողականությունը՝ պահպանելով պարտադիր հրապարակման պահանջները, բացառությամբ այն դեպքերի, երբ տվյալ տեղեկատվությունը պարունակում է պետական գաղտնիք կամ սահմանափակ տարածման ծառայողական տեղեկություններ, կամ երբ դրա հրապարակումը կարող է վնաս հասցնել Հայաստանի Հանրապետության ազգային անվտանգությանը կամ շահերին։
4. Նախագծի մշակման գործընթացում ներգրավված ինստիտուտները և անձինք
Նախագիծը մշակվել է «Հայաստանի տեղեկատվական համակարգերի գործակալություն» հիմնադրամի կողմից՝ համագործակցությամբ Հայաստանի Հանրապետության ֆինանսների նախարարության հետ:
5. Լրացուցիչ ֆինանսական միջոցների անհրաժեշտությունը և պետական բյուջեի եկամուտներում և ծախսերում սպասվելիք փոփոխությունները 
Նախագծի ընդունման կապակցությամբ լրացուցիչ ֆինանսական միջոցների անհրաժեշտություն չկա, պետական և տեղական ինքնակառավարման մարմինների բյուջեներում ծախսերի և եկամուտների էական ավելացում և նվազեցում չի նախատեսվում: 
6. Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ․ 
Նախագիծը ներդաշնակ է Հանրային կառավարման բարեփոխումների ռազմավարությանը:

